
NOTA DE PRENSA
Celebrarase o 14 de maio baixo o lema “Son Comercio Xusto” 

O Día Mundial do Comercio Xusto chama a cidadanía a sumarse a este movemento internacional de loita pola xustiza global

X maio 2016- Baixo o lema “Son Comercio Xusto”, miles de persoas de x localidades españolas uniranse aos máis de 50 países que celebran o próximo 14 de maio o Día Mundial do Comercio Xusto. A xornada convoca a cidadanía a participar neste movemento internacional de loita contra a desigualdade e pola xustiza global, que naceu nos anos cincuenta e hoxe é unha rede consolidada en todo o mundo. Conta con máis de 2000 organizacións produtoras, 500 distribuidoras e 4000 tendas especializadas, ademais de entidades de certificación e institucións internacionais reguladoras. En España, en 2016 fanse 30 anos desde a apertura das dúas primeiras tendas. Hoxe, 150 persoas traballan de maneira directa nas organizacións membro da Coordinadora Estatal de Comercio Xusto (CECX) e máis de 2500 colaboran como voluntarias. 
No noso país os actos principais da celebración do Día Mundial de Comercio Xusto serán as cadeas humanas convocadas en varias localidades arredor de monumentos ou lugares significativos. Ademais, as organizacións da CECX invitarán a cidadanía a participar na campaña en redes sociais titulada #SoyComercioJusto, para o que terá que fotografarse cun cartel que leva este lema. Concertos, pasacalles, actividades infantís, postos informativos e de venda e outras actividades reivindicativas e lúdicas completarán a celebración. A axenda completa de actos pódese consultar en www.comerciojusto.org 

Así mesmo, a Coordinadora Estatal de Comercio Xusto publicou un informe divulgativo sobre este movemento. Nel sinala que dentro da rede internacional de Comercio Xusto existen máis de 2000 organizacións produtoras repartidas en 75 países de África, Asia, América Latina e O Caribe, nas que traballan máis de dous millóns de persoas. Delas, tres de cada catro organizacións dedícanse á produción de alimentación e de materias primas como o algodón. África, cun millón de persoas traballando en Comercio Xusto, sería o continente máis representado, segundo datos de Fairtrade International, a entidade certificadora de Comercio Xusto con máis implantación en todo o mundo. Por produtos, o maior número de persoas traballadoras e produtoras está no sector do café, con máis de 737.000, seguido polo do té, con case 300.000 e, de lonxe, polas produtoras de cacao, con 176.600. 
Por outro lado, e segundo a Organización Mundial do Comercio Xusto, unhas 250 entidades dedícanse á produción de téxtil ou á artesanía. Un 75 % delas está situado en África e Asia, e a  maioría dos seus integrantes son mulleres.

Desde o punto de vista do impacto económico, en 2014 as vendas de Comercio Xusto alcanzaron os 5900 millóns de dólares só tendo en conta os produtos certificados por Fairtrade International. Estes ingresos benefician fundamentalmente as persoas que traballan nas organizacións e as súas familias, xa que reciben un salario digno e estable, e os seus ingresos non están a expensas das variacións do mercado ou da especulación. Ademais, o Comercio Xusto ten outros impactos positivos no medio ambiente (preservación da terra, a auga e a biodiversidade, abandono de prácticas prexudiciais, fomento da agricultura ecolóxica), na organización política (aplicación de modelos democráticos, participativos e transparentes) e no contorno, xa que coa prima —a cantidade extra que reciben as organizacións  produtoras— se  desenvolven proxectos educativos, sanitarios, sociais, de infraestruturas etc. En 2014, en concepto de primas, o Comercio Xusto distribuíu 95 millóns de dólares.
En España, este ano o Comercio Xusto fai o seu 30 aniversario desde a apertura das dúas primeiras tendas, en San Sebastián e Córdoba. Na actualidade hai 140 tendas e puntos de venda especializados xestionados polas organizacións da Coordinadora Estatal de Comercio Xusto. Ademais, os produtos están presentes noutros establecementos retallistas, grandes superficies e cadeas de hostalería. As vendas en 2014 ascenderon a 33,2 millóns de euros, un 8 % máis ca o ano anterior. Nas organizacións do sector traballan 130 persoas e máis de 2500 colaboran como voluntarias, o 80 % mulleres. 
O Comercio Xusto empezou a tomar impulso internacional a partir de 1964, coa reivindicación “Trade, not aid (Comercio, non axuda)” realizada na Conferencia da UNCTAD por varios países do Sur. Desde os seus inicios, a súa finalidade foi lograr o desenvolvemento das comunidades empobrecidas a través de prácticas comerciais xustas. O Comercio Xusto baséase en 10 criterios consensuados internacionalmente referidos ao respecto dos dereitos humanos e laborais das persoas traballadoras, condicións de traballo dignas e seguras, non explotación laboral infantil, equidade entre homes e mulleres e respecto polo medio ambiente. As súas prácticas comerciais están garantidas pola Organización Mundial do Comercio Xusto, así como por cinco entidades de certificación (Fairtrade International, Ecocert, Fundeppo, Fair for Life e Naturland). 

Hoxe, 60 anos despois, o Comercio Xusto segue traballando para combater a desigualdade e a pobreza que continúa afectando a mil millóns de persoas, segundo o último informe do Programa das Nacións Unidas para o Desenvolvemento (PNUD). O  estudo revela que o 1 % da poboación mundial posúe a metade da riqueza global, mentres que o 80 % da poboación ten  tan só o 6 % da riqueza. Ademais, existen 830 millóns de traballadoras e traballadores que son pobres, é dicir, que malviven con menos de 2 dólares ao día, e 1500 millóns de persoas teñen un emprego no que non contan cunhas condicións laborais dignas e seguras. Segundo a Organización Internacional do Traballo, cerca de 21 millóns de persoas en todo o mundo realizan traballos forzosos, en situacións similares á escravitude, dos cales 4,5 millóns  son vítimas da trata con fins de explotación laboral e sexual. Así mesmo, 168 millóns de nenos e nenas traballan e a metade realiza traballos considerados perigosos. 
A celebración do Día Mundial do Comercio Xusto está promovida no noso país pola Coordinadora Estatal de Comercio xusto (CECX), conta con financiamento da Axencia Española de Cooperación Internacional para o Desenvolvemento, así como co apoio da ONCE, que o próximo 12 de maio dedicará un cupón á celebración do 30 Aniversario do Movemento do Comercio Xusto en España.

Dpto. Comunicación Coordinadora Estatal de Comercio Xusto  91 299 38 60 / 648 18 50 03    actividades@comerciojusto.org
En España, o Comercio Xusto fai 30 anos desde a apertura das dúas primeiras tendas.














